
Pengenalan
Ceri Terengganu atau nama saintifiknya Lepisanthes fruticosa 
terdiri daripada famili Sapindaceae. Buah ceri Terengganu boleh 
dimakan segar disebabkan kandungan antioksida yang tinggi 
dan amat bagus jika dapat dikomersialkan memandangkan 
ia merupakan sumber buah berpotensi. Sumber genetik yang 
bernilai ini kurang dieksploitasi dengan sewajarnya bagi 
diperkenalkan kepada petani dan pengusaha sebagai varieti 
baharu, produk makanan, pertanian atau kesihatan. Sehingga 
kini, minat petani untuk menanam pokok ceri Terengganu ini 
belum lagi wujud. Penanaman hanya dilakukan oleh sesetengah 
golongan petani sebagai tanaman hiasan di halaman rumah. 
Habitat asal spesies ini di dalam hutan juga telah terancam akibat 
pembukaan kawasan untuk tanaman komersial. Bagi memulihara 
spesies ini daripada terus pupus, MARDI mengambil langkah 
untuk membuat koleksi dan menanam semula spesies ini di bank 
gen MARDI bagi mengekalkan sumber genetik tanaman buah 
nadir ini.

Morfologi pokok ceri Terengganu 
Pokok ceri Terengganu ialah tumbuhan renek atau pokok bersaiz 
sederhana dan boleh mencecah ketinggian 6.0 – 6.5 m. Ketinggian 
batang utamanya adalah sekitar 1.0 – 1.8 m. Pokoknya rimbun 
serta mempunyai dahan padat sehingga ke mercu pokok. 
Permukaan batangnya licin dan berwarna kelabu keputihan dan 
daunnya paripinat, malar hijau dengan kehadiran 3 – 6 pasang 
anak daun yang tersusun secara berselang. Jambak bunga adalah 
aksilari ke terminal, bercabang sedikit, tirsoid, panjang sekitar 
33 – 35 cm. Bunganya berwarna merah, sederhana, saiz 1.5 – 
2.0 cm, licin dan terdapat lima sepal berbentuk ovat anggaran 
5 – 6.5 mm, petal berbentuk obovat dengan panjang 4.5 – 5.5 
mm, bilangan stamen 7 – 8, filamen 10 – 16 mm dan anter 2.5 
– 2.7 mm (Gambar 1). Buahnya adalah kapsul berbentuk bujur, 
berwarna merah apabila matang dan berwarna hijau kekuningan 
ketika belum matang, saiz sederhana sekitar 1.5 – 1.9 x 1.8 – 
2.8 cm. Pokok ini mampu mencapai ketinggian 4.0 – 5.0 m jika 
dibiarkan (Gambar 2). 

Bahan tanaman
Pokok ceri Terengganu mudah dibiakkan dengan menggunakan 
biji benih. Peratusan percambahan biji benih ceri Terengganu 
ialah 80 – 90%. Biji benih disemai di dalam petak semaian 
dan akan bercambah selepas 5 – 7 hari disemai. Selepas tiga 
minggu semaian anak pokok boleh dipindahkan ke polibeg 
berukuran 8 inci lebar x 10 inci tinggi dengan menggunakan 
tiga bahagian tanah campuran, dua bahagian pasir dan dua 
bahagian organik (Gambar 3). Anak pokok diletakkan di nurseri 
di bawah 50% lindungan dan disiram dua kali sehari. Pembajaan 
anak pokok sebanyak 10 g baja NPK (15:15:15) perlu diberikan 
pada setiap pokok sebulan sekali. Anak pokok ceri Terengganu 
perlu diselenggara dengan baik dan teratur supaya pokok cepat 
membesar. Apabila anak pokok mencapai umur tiga bulan, ia 
boleh ditanam di kebun atau ladang.

Gambar 1. Bunga ceri Terengganu

Gambar 2. Buah ceri Terengganu belum matang berwarna hijau 
kekuningan dan buah matang berwarna merah

Semaian biji benih
Lepisanthes sp. dikumpulkan daripada 
pokok yang berusia 10 tahun di MARDI, 
Serdang. Biji benih yang dikumpulkan 
diproses dan diasingkan mengikut tiga 
kelas iaitu kecil, sederhana dan besar 
(Gambar 4) dan dinilai untuk (i) berat 100 
biji; (ii) ukuran biji dari segi panjang, 
ketebalan; (iii) peratusan percambahan; 
(iv) panjang anak benih; dan (vi) indeks 
kecergasan (Rajah 1). Saiz biji dengan 
percambahan yang lebih tinggi disemai 
di dalam dulang semaian dengan 
medium tanah gambut, campuran tanah 
gambut dan pasir serta teknologi kiub gambut di bawah naungan 
50% di nurseri semaian anak pokok. Kadar kelangsungan hidup 
dilihat selepas tiga minggu pemindahan anak pokok.

Faktor saiz biji pada kadar percambahan ceri Terengganu
Biji benih besar terbukti sangat superior dari segi peratusan 
percambahan dan pertumbuhan anak benih. Biji besar 
mencatatkan peningkatan percambahan 29% berbanding dengan 
biji kecil. Biji benih bersaiz besar dan sederhana mempunyai 
kecergasan anak benih yang jauh lebih tinggi berbanding dengan 
biji kecil (Jadual 1). Hubungan positif antara saiz biji dan kualiti 
telah terbukti. Prestasi biji benih yang besar lebih baik kerana 
terdapat kandungan simpanan makanan yang lebih banyak dan 
embrio yang lebih besar berbanding dengan biji benih kecil.

Gambar 3.Semaian anak pokok ceri Terengganu yang telah 
dipindahkan ke polibeg

Gambar 4. Biji benih ceri Terengganu dengan 
tiga saiz berbeza iaitu kecil, sederhana dan besar



184

Medium penanaman yang berkesan untuk 
meningkatkan pertumbuhan
Teknologi kiub gambut (Gambar 5) menunjukkan 
kadar kelangsungan hidup 100% berbanding 
dengan kaedah konvensional (65% gambut 
pasir dan 62% gambut) (Jadual 2). Penggunaan 
kuib gambut memberikan anak pokok lebih 
kuat dan sihat. Penggunaan kiub gambut juga 
meningkatkan perakaran dan mengurangkan kadar 
kejutan akar semasa pemindahan anak pokok. 
Dengan menggunakan medium penanaman kiub 
gambut, anak benih lebih mudah dikendalikan 
semasa pemindahan dan mengelakkan daripada 
akar rosak.

Infrastuktur ladang
Infrastruktur ladang amat penting dalam 
pengurusan tanaman ceri Terengganu. Penyediaan 
struktur dan susun atur perlu mengambil kira ciri 

topografi, kecerunan, sistem pengendalian ladang, perparitan 
dan sistem pengairan yang diperlukan. Pembinaan jalan utama 
adalah penting untuk operasi kawasan tanaman yang cekap 
dan efisien untuk penyeliaan dan pemungutan hasil. Sistem 
perparitan juga perlu dibina dengan baik di kawasan tanah 
rendah bagi mengelakkan takungan air pada musim hujan yang 
banyak. Manakala sistem pengairan pula penting bagi kawasan 
yang kurang hujan atau terlalu kering.

Jadual 1. Faktor saiz biji benih pada percambahan biji benih dan pertumbuhan anak benih

Kecil Sederhana Besar
Berat 100 biji benih (g) 50.8 98.2 138.4
Panjang biji benih (mm) 10.73 12.91 15.82
Tebal biji benih (mm) 7.52 9.23 11.42
Peratusan percambahan (%) 65.5 80.25 84.5
Panjang tunas (mm) 14.73 20.25 21.00
Diameter batang (mm) 2.2 2.58 2.62
Indeks kecergasan 964.8 1625.1 1768.2

Gambar 5. Anak pokok ceri 
Terengganu yang ditanam 
menggunakan kiub gambut

Jadual 2. Kadar kelangsungan hidup dengan medium tanaman 
yang berbeza selepas pemindahan anak pokok

Medium tanaman Kadar kelangsungan hidup (%)
Gambut  62
Gambut pasir  65
Kiub gambut 100

Penyediaan kawasan
Penyediaan kawasan yang sempurna merupakan amalan 
yang penting dalam membangunkan kawasan tanaman 
ceri Terengganu. Penyediaan kawasan dimulakan dengan 
membersihkan kawasan dan membajak serta menyediakan 
prasarana asas. Pembersihan kawasan menggunakan alat jentera 
atau secara manual bergantung kepada keadaan kawasan 
penanaman dan kemudahan yang tersedia. Bagi penanaman ceri 
Terengganu, kerja-kerja pembajakan kawasan tidak diutamakan 
kerana penanaman dilakukan di kawasan yang rata. Pembajakan 
hanya diperlukan jika terdapat perancangan untuk menanam 
ceri Terengganu di kawasan bukit atau bercerun. Kawasan 
perlu dilitupi dengan tanaman penutup bumi jika perlu bagi 
mengelakkan hakisan tanah di samping membekalkan sumber 
nitrogen daripada pokok penutup bumi seperti kekacang.

Jarak dan sistem tanaman
Jarak penanaman yang disyorkan untuk pokok ceri Terengganu 
ialah 5 m x 5 m dengan beberapa sistem penanaman seperti 
sistem penanaman segi tiga sama dan segi empat sama. Bagi 
sistem tanaman segi tiga sama, jarak tanaman yang sesuai ialah 
5 m x 5 m yang memberikan kepadatan agak banyak iaitu 460 
pokok sehektar berbanding dengan sistem segi empat sama. 
Sistem tanaman segi empat sama pula ditanam dengan jarak 
5 m x 5 m dalam susunan segi empat sama yang akan memberi 
kepadatan 400 pokok sehektar. Kaedah penanaman cara ini 
memudahkan aktiviti pengurusan kebun seperti kerja memotong 
rumput, mengawal perosak tanaman dan aktiviti menuai 
hasil (Gambar rajah 1).

Gambar rajah 1. Sistem penanaman segi tiga sama dan segi empat sama

Penanaman di ladang
Penyediaan lubang seeloknya digali empat minggu sebelum 
penanaman dan boleh digali secara manual atau menggunakan 
jentera. Lubang penanaman adalah berukuran 60 cm x 60 cm x 
60 cm dan jika pH tanah kurang daripada 4.5, 500 g kapur GML 
perlu ditabur ke dalam lubang dan ditimbus menggunakan tanah 
campuran. Lubang kemudian diisikan 5 – 10 kg baja organik 
kering seperti tahi ayam atau tahi kambing seminggu sebelum 
menanam. Semasa menanam, masukkan CIRP sebanyak 200 g 
di sekeliling lubang. Anak pokok yang ditanam perlu disiram 
dan diletakkan sungkupan. Kayu pancang diperlukan untuk 
menyokong stuktur pokok supaya anak pokok tumbuh tegak.

Pembajaan
Proses pembajaan baja tumbesaran iaitu 
NPK hijau 15:15:15 hanya perlu diberikan 
kepada pokok mengikut kadar tertentu 
pada peringkat umur satu tahun (Gambar 6) 
hingga dua tahun dengan kekerapan empat 
kali setahun. Manakala baja buah iaitu NPK 
biru 12:12:17:2 pula perlu ditabur di keliling 
kanopi pokok pada peringkat umur tiga 
tahun dan ke atas dengan kekerapan empat 
kali setahun (Jadual 3). 

Pengairan
Pengairan bagi tanaman ceri Terengganu 
adalah penting. Untuk memastikan pokok 
ceri Terengganu hidup dengan baik, ia 
perlu ditanam semasa musim hujan supaya 
mendapat bekalan air yang secukupnya. 
Pokok ceri Terengganu memerlukan 
sekurang-kurangnya 18 L air sehari terutama 
pada peringkat awal penanaman seperti 
pokok rambutan. Oleh itu, pokok ceri 

Terengganu perlu disiram dua kali sehari iaitu awal pagi dan 
lewat petang. Pemasangan sistem pengairan titis amat digalakkan 
dalam penanaman ceri Terengganu.

Pemangkasan
Aktiviti pemangkasan pokok ceri Terengganu perlu dilakukan 
dari awal pertumbuhan untuk membentuk kanopi pokok 
supaya seimbang dan produktif. Pemangkasan melibatkan kerja 
pemotongan ranting dan dahan yang tidak produktif, rosak, 
berpenyakit dan yang tidak dikehendaki.

Gambar 6. Anak pokok ceri Terengganu 
yang berumur satu tahun

Pengawalan rumpai
Sungkupan adalah satu teknik kawalan rumpai yang baik. 
Sungkupan di pangkal pokok yang ditanam akan mengehadkan 
pertumbuhan rumpai daripada bersaing untuk mendapatkan 
makanan, air dan cahaya matahari. Walau bagaimanapun, jika 
masalah rumpai masih wujud pada peringkat awal penanaman, 
penggunaan racun kimia perlu dijalankan dan dalam keadaan 
terkawal bagi mengelakkan racun terkena batang pokok 
atau daun. Penggunaan mesin rumput juga digalakkan bagi 
mengurangkan penggunaan racun kimia. 

Penuaian
Pokok ceri Terengganu mula berbuah pada umur tiga tahun 
dan boleh mengeluarkan hasil hampir 1,000 kg/ha setahun. 
Tempoh kematangan buah ceri Terengganu ialah 40 – 45 hari 
iaitu enam minggu dari bunga kembang (anthesis) sehingga buah 
masak. Pokok ceri Terengganu boleh berbuah sepanjang tahun. 
Kebiasaannya buah ceri Terengganu masak hampir serentak 
dalam satu tangkai. Buah yang dituai hampir 90% berwarna 
merah dalam satu tangkai.

Kesimpulan
Bagi memulihara spesies ceri Terengganu, penanaman pokok 
ini di ladang dan kebun serta halaman rumah perlu digalakkan 
kepada petani di samping dapat menambah koleksi buah-buah 
nadir daripada terus pupus dan memperkenalkannya kepada 
generasi akan datang. Kaedah penanaman yang disyorkan bagi 
tanaman ceri Terengganu boleh dipraktikkan oleh petani. Petani 
juga boleh mengusahakan tanaman ini secara komersial kerana 
buah ceri Terengganu berpotensi dengan kandungan antioksida 
yang tinggi.

Jadual 3. Kekerapan membaja pokok ceri Terengganu

Umur pokok
(tahun)

Baja
(N:P:K:Mg)

Kekerapan 
(kali/tahun)

Jumlah baja/pokok setahun 
(kg)

1 15:15:15 4 0.5
2 15:15:15 4 1.0
3 12:12:17:2:TE 4 1.5
4 12:12:17:2:TE 4 2.0
5 12:12:17:2:TE 4 2.5
6 12:12:17:2:TE 4 3.0
7 12:12:17:2:TE 4 4.0
8 – 10 12:12:17:2:TE 4 5.0

Ringkasan
Pokok ceri Terengganu mudah dibiakkan daripada biji benih dan boleh 
mengeluarkan hasil dalam jangka masa yang singkat iaitu tiga tahun 
dengan sistem penanaman yang disyorkan. Ceri Terengganu adalah terdiri 
daripada buah-buahan nadir yang menjadi tarikan sebagai pokok teduhan 
dan hiasan di halaman rumah serta mempunyai tarikan kerana warna 
buahnya yang merah tua.

Summary
Ceri Terengganu are easy to cultivate from seeds and can produce fruits 
within three years after planting with a recommended planting system. 
Ceri Terengganu is rare fruits that are popular as a shade and ornamental 
tree and has an attractive red fruit colour.

